
15 Junie 2023 

Memo #14 

Beste kollegas 

Die helfte van 2023 is verby, dit is byna onvoorstelbaar dat tyd so vinnig verloop. As ons weer sien is 

die eksamen verby en lê daar ‘n heerlike drie weke van ontspan voor.  

Hiermee dan die laaste memo vir die kwartaal.  

Die afgelope tyd het ek heelwat gelees en nagedink oor skoolidentiteit en dan in die besonder ook die 

ICO skole se identiteit. Die volgende paar memo’s sal dan op hierdie tema fokus. Dit is inhoud wat 

gerus gedeel kan word met onderwysers asook ouers, aangesien dit ‘n onderwerp is waaroor elke 

skoolgemeenskap mooi moet gaan nadink. 

Hiermee opsommenderwys, inligting soos wat dit gedeel is by SAOU tydens ‘n brandpuntontbyt.  

As ons oor ‘n skoolidentiteit gaan nadink is die definisie belangrik. Dit verwys na die unieke kenmerke, 

waardes, kultuur en onderwysfilosofie wat die skool definieer. Dit vorm die grondslag of kern vanwaar 

‘n skool sy beleid, praktyke en leeromgewing bou. 

Waarvoor sorg die besondere identiteit?  

1.Uniekheid: Dit onderskei die skool van ander skole, ouers soek na ‘n spesifieke 

onderwysbenadering wat by hul lewens- en wêreldbeskouing pas. 

2. Waardes: Die kernidentiteit is die wese waarom die hele skool draai en dit beïnvloed alle optrede.  

Vanuit hierdie kern streef die skool om dit wat hy as waarheid beskou na te leef. Hierdie waarheid 

bepaal sy waardes wat dan weer uitvloei in die skool se optrede. ‘n Christelike skool se kernidentiteit 

sal sy geloof in God wees, die Bybel word beskou as die enigste Waarheid, sy optrede sal op alle 

terreine vanuit hierdie enigste Waarheid uitvloei. 

3. Onderwysfilosofie: ‘n Besondere identiteit sal ook neerslag vind in die onderwysfilosofie wat 

gevolg word, ‘n bepaalde groep ouers sal na ‘n bepaalde identiteit soek bv. Montesorri-, Sport-, 

Waldorf-, of Christelike-filosofie. ‘n Christelike skool sal dan sy onderwysfilosofie baseer op die 

beginsels soos dit in die Skrif gegee word. Dit word dan in elke vakgebied of aktiwiteit in die skool 

geïntegreer. 

4. Gemeenskapsbetrokkenheid: ‘n Bepaalde identiteit sal ‘n skool ook help om bepaalde tradisies 

vanuit hierdie identiteit te skep. Dit laat ouers, leerders en onderwysers voel hul behoort aan ‘n 

bepaalde gemeenskap. Hierdie gemeenskapsgevoel word dan versterk deur sleutelboodskappe, 

kleredrag, ‘n bepaalde handelsmerk, simboliese taal wat ‘n storie vertel en ander unieke 

skoolaktiwiteite.  

Wat bedreig hierdie identiteit? 

1. Afwater van waardes: Dit kan gebeur as gevolg van 'n verandering in bestuur, personeel, ouer- 

en leerdergemeenskap, of as gevolg van buitedruk of mode-tendense wat invloed uitoefen op die 

skool. Dit kan die skool se unieke karakter en identiteit ondermyn. 

3. Verloor fokus: Die fokus verskuif vanaf die unieke onderrig-benadering en begin streef daarna 

om soos die “res” te wil wees. Die pragtige prentjies wat op sosiale media en opedae van  

ander skole voorgehou word, word nagejaag. Skole wil alles vir almal wees, en word dan later niks vir 

niemand nie. 

4. Druk van ouers en kinders: Soms verwag ouers sowel as hul kinders dat skole hul identiteit 

moet aanpas om in hul spesifieke behoeftes te voorsien. Die skool moet baie seker wees van sy 

kernidentiteit, sy unieke vingerafdruk en daarby hou. Hierdie unieke vingerafdruk moet te sien wees 

in elke aktiwiteit, vanaf opedae tot op die sportveld. 

5. Kompeterende mark: Skole wil aanpas om kinders te trek en pas dan aan by behoeftes van 

gemeenskappe. Die gevaar bestaan dat hy sy unieke kenmerke en waardes opoffer. 

6. Finansiële druk: Lei tot afskaal van programme, wat die kwaliteit van ‘n skool kan beïnvloed.  

7. Verandering aan kurrikulums: Alles moet heeltyd verander, dit verwar leerders, onderwysers 

en die bestuur. Ouers raak ook onseker. Wees versigtig vir onnodige veranderinge selfs t.o.v. 

departementele vereistes. Onafhanklike skole moet hul onafhanklikheid t.o.v. die kurrikulum sover as 

moontlik beskerm. Maak ook seker dat indien daar wel veranderinge plaasvind bv. die oorskuif na IEB 

dat dit goed na die huidige leerders en ouers, maar ook op die webtuiste waar voornemende ouers 

navorsing doen, gekommunikeer word. Nie alle ouers verstaan altyd presies wat 

onderwysterminologieë inhou nie en dit kan onsekerheid veroorsaak. 

8. Weet nie hoe om onafhanklikheid te beskerm nie: Onafhanklike skole is trots op hul 

onafhanklikheid, maar intussen volg hulle departementele voorskrifte klakkeloos na. Die departement 

se werkboeke en die ATP’s word die “pace setters” Die gevolg is dat die skool se identiteit nie veel 

anders as die openbare skool sin is nie en kwaliteit in gedrang kom. Wees bewus van dokumente soos 

die Regte en Voorregte van onafhanklike skole en bevraagteken op ‘n professionele wyse instruksies 

wat vanaf die departement af kom.  

9. Kommunikasie: Indien ‘n kommunikasiestrategie ontbreek kan dit die skool se identiteit asook 

sy reputasie bedreig. ‘n Goeie kommunikasiestrategie bestaan uit ‘n kommunikasie plan wat 

krisiskommunikasie insluit. Die skool se beeld na buite asook die skool se identiteit moet met mekaar 

ooreenstem. Skole moet besef dat daar ‘n kommunikasie element aan elke liewe aspek van die skool 

is, vanaf die ontvangstoonbank, die struktuur van jou briefhoofde, bewoording van rapporte, 

taalversorging van dokumente, musiek wat by sport en opedae gespeel word en gedrag van leerders. 

‘n Skool moet dus mooi besin wat en hoe hy aan wie kommunikeer. 

9. Die idee dat die skool in alles polities korrek moet wees: Kwaliteit word dan skielik gemeet 

aan vreemde postmoderne terminologieë en eise. Verwoord die skool se beleide so dat ouers, 

onderwysers en leerders presies weet hoe die skool se vingerafdruk lyk. Bv. dat die skool op alle 

lewensterreine leef soos God dit in sy Woord vir ons leer. Dit het implikasies vir hoe ons na die huwelik, 

dissipline, gesag ens. kyk. As dit in die beleid ingebou is, dien dit al as eerste sifting in wie belangstel 

om hul by die spesifieke skool te wil voeg. 

Skole moet kennis neem van hierdie bedreigings en proaktief te werk gaan om hul identiteit te 

beskerm en te handhaaf. ‘n Duidelike visie, missie, leierskap en betrokkenheid van ouers sowel as die 

gemeenskap waarbinne hulle werk is belangrik om te help om die identiteit te behou. 

In die volgende memo fokus ek graag op die gevolge indien skole hul identiteit prysgee en wat ‘n skool 

kan doen om dit te beskerm. 

Nuwe sake 

1. BELA-Bill 

Daar word die afgelope tyd heelwat in die media oor die BELA Bill gegons. Onafhanklike skole is ook 

bekommerd oor die implikasies wat hierdie wet moontlik op hulle skole sal hê. Verder word daar ook 

allerlei bangmaakvideo’s en boodskappe versprei wat paniek saai.  Nie alles in BELA is sleg nie en daar 

is baie aspekte wat die bestuur van onderwyssake positief aanspreek. 

Volgens dr. Jaco Deacon van Fedsas word die feit dat graad R as die aanvang van verpligte onderwys 

gestel word asook die dele oor lyfstraf verwelkom. 

“Die proses is reeds ver gevorder, maar daar moet nog baie water in die see loop voordat die wysigings 

wet gaan word. Daar is ’n klomp bepalings in die wet wat lastig is, maar daar is ook ’n klomp goed wat 

gaan help om onderwysbestuur te verbeter,” sê Deacon. 

Onderwys in ons land is in ‘n geweldige krisis, mens sou hoop dat owerhede eerder daaraan aandag 

gee. Die bepalings van die BELA fokus ongelukkig nie daarop om die krisis op te los nie. Hierdie 

wetgewing gaan nie lees bevorder, finansies verbeter, onderwysers oplei of die leemtes in die 

kurrikulum aanspreek nie. 

NAISA het ook kommentaar gelewer, veral ook t.o.v. die bepalings wat voorgestel word om die 

tuisonderrig sektor te reguleer. Die vrees bestaan dat hierdie tipe regulasies ook kan oorspoel na die 

onafhanklike skole, veral die klousule wat bepaal dat die tuisonderrigprogram moet voldoen aan 

KABV. Dit hou ook ‘n direkte bedreiging in vir onafhanklike skole wat die Montesorri, Waldorf en AEE 

kurrikulums volg. Hierdie kurrikulums is goedgekeur deur die Departement van Onderwys. 

Die tuisonderrig sektor gaan ook baie strenger gemonitor word t.o.v. assesseringspraktyke, dit kan 

ook vir die onafhanklike skole ‘n bedreiging inhou en neem bv. nie dokumente soos die goedgekeurde 

Regte en Voorregte van Onafhanklike Skole dokument in ag nie. Sien Regte en Voorregte van 

Onafhanklike skole 

Die wysiging van Artikel 48 van die Suid-Afrikaanse Skolewet, 1996, stel 'n onnodige bepaling dat 

gesubsidieerde onafhanklike skole binne 30 dae na die einde van elke kwartaal 'n afskrif van die 

kwartaalverslag oor alle inkomste en uitgawes wat verband hou met die subsidie soos bedoel in 

subartikel (2), by die Hoof van die Departement in 'n provinsie moet indien. 

Terwyl gesubsidieerde onafhanklike skole poog om te voldoen aan nodige kontroles en 

gebalanseerdheid, sowel as deeglike ondersoek na die gebruik van openbare geld, word die term 

"verslag van alle inkomste" wat uit 'n subsidie afkomstig kan wees, nie mooi verstaan nie. Verder is 

die presiese boekhouding van die gebruik van die subsidiefondse 'n saak van algemene finansiële 

bestuur. Onafhanklike skole is van mening dat alle fondse wat deur 'n skool ontvang word, vir 

opvoedkundige doeleindes gebruik, insluitend die ontwikkeling van infrastruktuur wat ook ‘n 

onderafdeling van opvoedkundige doeleindes is. 

Die huidige reëling waar gesubsidieerde skole jaarliks geouditeerde verslae moet indien soos 

voorgeskryf deur die Nasionale Norme en Standaarde vir Skoolfinansiering (NNSSF) 2006 is billik. Dit 

behoort voldoende te wees om slegs subsidiefondse te verantwoord. Die eis vir kwartaallikse 

finansiële verslae is onnodig en plaas 'n onnodige administratiewe las op onafhanklike skole. 

Openbare skole wat ook deur die staat gefinansier word, hoef nie eers aan hierdie eis te voldoen nie.  

Die term "onderhewig aan voorwaardes wat deur die Lid van die Uitvoerende Raad bepaal word..." 

(SASA artikel 48(2)) t.o.v. subsidies blyk baie oop te wees vir die LUR om enige bepaling te maak sonder 

https://ico.org.za/hulpbronne
https://ico.org.za/hulpbronne

om selfs met onafhanklike skole te konsulteer, soos die afgelope jare ondervind is. Daar word deur 

NAISA aanbeveel dat daar met onafhanklike skole gekonsulteer word as daar enige veranderinge aan 

subsidietoekenning is. 

Die wysigings op toelatingsouderdom lok ook vrae uit asook dat die wysigings voorstel dat graad R 

verpligtend gaan wees. Alhoewel dit positief is, heers daar kommer dat graad R slegs geassosieer sal 

word met laerskole, dit sal VKO-sentrums of te wel kleuterskole wat vir 3-6 jariges sorg (insluitend 

graad R) benadeel. Daar word dus voorgestel dat graad R ook deel kan wees van ‘n VKO-sentrum, 

skool of dan deel van ‘n Laerskool. 

Lees ook asb ‘n goed gebalanseerde artikel wat op 12 Junie 2023 gepubliseer is. Een sin wat hier 

uitstaan is “Gegewe die verdeelde terugvoer van elke provinsie gedurende die publieke deelnames, is 

dit duidelik dat die wetsontwerp, in sy huidige vorm, baie werk benodig en waarskynlik nie sal slaag 

nie”. Artikel: Businesstech 

2. Vennote 

 

a. Fedsas 

Die ICO sowel as ACSI, beide assosiasies wat onafhanklike skole bestuur, maak reeds vir die afgelope 

paar jaar gebruik van Fedsas se dienste. Daar is ‘n behoefte onder onafhanklike skole om 

ondersteuning en advies te ontvang, veral wat handel oor die bestuur van skole. Fedsas wil graag ook 

aan onafhanklike skole ondersteuning en hulpbronne bied om te verseker dat die skole floreer. Die 

volgende aspekte ter ondersteuning gaan uitgebou word: 

 Verhoogde fokus op verteenwoordiging; 

 Professionele ontwikkeling; 

 Deel van hulpbronne; 

 Verbeterde kommunikasie; 

Mnr Hennie Combrinck wat aan meeste van ons ICO skole goed bekend is is aangestel as Bestuurder 

van Onafhanklike Skole. Hy is ook die provinsiale verteenwoordiger van Limpopo. Mnr Combrinck was 

vir meer as ses jaar die skoolhoof by Akademie Reformia en hy dien ook op ICO se Raad. Hy het dus 

diepgaande kennis oor aspekte soos die unieke identiteit van onafhanklike skole, skoolregistrasies, 

Umalusi akkreditasie, skoolbestuur en beheer, wetgewing en al die uitdagings en geleenthede wat die 

onafhanklike skolesektor bied. 

Loer gerus hier vir meer inligting: Fedsas en Onafhanklike skole, Fedsas webtuiste Onafhanklike skole 

b. SAOU 

Die SAOU is ‘n instansie wat gehalte-onderwys wil bevorder en wil daarom ook ‘n diens lewer aan hul 

lede by alle skole, ook aan onafhanklike skole. 

`n Professionele adviseur wat in die belang van onafhanklike skole en lede in hierdie sektor optree is 

aangestel. Dit is me Willemien Strydom. Loer gerus op die webtuiste by SAOU: Onafhanklike skole 

SAOU bied die volgende dienste aan onafhanklike skole: 

 Arbeidsverwante regsadvies; 

 Hulp met diensvoorwaardes; 

 Professionele bemagtiging; 

 Hoofdesimposium, Mini-MBA;  

 Toegang tot opnames van virtuele opleidingsgeleenthede;  

https://businesstech.co.za/news/lifestyle/695601/new-laws-for-schools-in-south-africa-ready-to-take-the-next-step/
https://madmimi.com/p/3925561
https://www.fedsas.org.za/Documents/IndependentSchools
https://www.saou.co.za/af/fokus-onafhanklike-skole

 Jou Onderwys Loopbaan is beskikbaar op ons webtuiste met inligting oor studielenings, 

beurse, CV's, vakante poste, SARO en dies meer;  

 Kommunikasie om al onderwysbehoeftes aan te spreek. 

 

c. Aros 

Van ICO se kant heet ons prof. Kobus Mentz hartlik 

welkom. Hy is vanaf 1 Junie 2023 aangestel as die 

nuwe rektor van Aros. Die amptelike inhuldiging 

vind DV 20 Julie 2023 plaas. Prof. Kobus Mentz het 

gedien as Professor in Onderwysbestuur en -

leierskap en direkteur van die Skool vir 

Professionele Studies in Onderwys aan die 

Noordwes-Universiteit. Hy is bekend met 

onderwyssake wat strek vanaf die CO deputate van 

die GKSA, voorsitter van beheerliggame van skole, 

spreker by SAOU, vir meer as 30 jaar op verskeie bestuursvlakke betrokke by PU vir CHO en NWU, 

en ‘n baie groot rol gespeel in die bestuur en ontwikkeling van die departement opvoedkunde 

aldaar. Lees gerus ook die mooi artikel op Maroela Media: Prof Kobus Mentz 

Prof. Mentz is getroud met Elsa, ook ‘n professor by fakulteit Opvoedkunde by NWU. Die Here het 

hul geseën met drie kinders, drie skoonkinders asook drie kleinkinders.  

Ons bid hom die wysheid van die Here toe in hierdie grootse taak wat nou op sy skouers rus. Mag 

die tydperk wat hy Aros moet lei ook ‘n geseënde tyd wees.  

3. Skolenuus 

 ICO bied tans ‘n uitgebreide Boustene vir Normatiewe Onderwys kursus vir die personeel 

van Gereformeerde Skool Johannes Calvyn aan. Die personeel kom elke tweede 

Donderdagaand byeen waar ons dan verspreid oor 8 byeenkomste deur die boekie werk. 

Hoofstuk 1 oor Christelike wetenskap sowel as hoofstuk 2 wat handel oor roeping is reeds 

gedoen. Deurdat die kursus oor 8 byeenkomste versprei word, kan daar meer aandag aan 

die inhoud gegee word. 

 

  

 

 

 

 

 

 

 

 

https://maroelamedia.co.za/leefstyl/ouerskap/nuwe-rektor-neem-leisels-oor-by-aros/

 Gereformeerde Skool Johannes Calvyn het ‘n mooi inisiatief 

aan die dag gelê en alle ICO skole genooi om op Maandag 17 

Julie vanaf 8:45 – 12:00 gesprek te voer met medekollegas oor 

vakinhoude. Daar gaan veral gefokus word op Afrikaans, Engels 

en Wiskunde. Onthou om voor 21 Junie te rsvp. 

 

 Mev. Izelke Rheeder het bedank as hoof by Rietvlei Akademie 

in Lyttelton. Baie seën word mev. Rheeders ook toegebid. Mev. 

Charlotte Potgieter neem by haar oor as nuwe hoof. Mev. 

Potgieter is aan baie van ons reeds bekend, sy is ‘n hoogs 

bekwame onderwyseres en het al voorheen ‘n hoofposisie 

beklee. Ons wens haar ook alle sterkte toe met die nuwe 

uitdaging. 

 Ons verwelkom ook mev. Almarie Strydom van Atalia Akademie in Kimberley. Atalia 

Akademie is ‘n klein skooltjie wat nog sekere prosesse moet afhandel, maar intussen 

lewer ons reeds vanaf ICO ‘n diens. Ons vertrou dat die ICO ook vir haar en haar personeel 

‘n veilige skoolhawe sal wees. 

4. Boekenhout/Fontein 

Daar word kliphard gewerk aan verskeie projekte. 

Fontein en Boekenhout is tans besig om vir 2500 Aros  se  handboeke te bestel, te verpak en te 

versprei. ‘n Grootse taak wat met groot toewyding gepaard gaan. 

Die volgende Waterstroom handboeke is naby afhandeling en sal gereed wees vir kwartaal 3: 

 Wiskunde graad 2 

 Afrikaans graad 2 

 Graad 6 Lewensvaardighede word tans geproeflees waarna die grafiese ontwerper die 

illustrasies sal doen en die boek uitgelê word. Hierdie boek sal in 2024 beskikbaar wees. 

 Grondslagfase Engels. Ons het hard gewerk aan die Engels, dit is in die klaskamer getoets en 

ons het tot die gevolgtrekking gekom dat dit steeds baie werk nodig het. Om te sorg dat 

hierdie vak voldoen aan die standaarde wil ons Aros dosente betrek. Hierdie boeke gaan dus 

nie vir 2024 gereed wees nie.  

 Graad 7 EBW: Ons is steeds op soek na ‘n persoon wat bereid sal wees om ‘n handboek 

hiervoor te skryf 

 Papier: Dit het onder ons aandag gekom dat daar al ‘n geruime tyd probleme ervaar word met 

die beskikbaarheid van papier asook die kwaliteit daarvan. Die stygende koste van papier 

veroorsaak ook dat boeke se pryse baie fluktueer. Ongelukkig is die kwessie rondom die 

kwaliteit van die papier ‘n uitdaging, daar is nie altyd ander opsies beskikbaar nie. Drukkers 

ervaar dieselfde probleem en is saam met ons deurentyd besig om aan oplossings te werk. 

5. Noodhulp 

Is jy voorbereid? 

Hoeveel van ons beplan om siek te word of seer te kry hierdie vakansie? Seker niemand nie. Wanneer 

ons daardie heerlike, welverdiende vakansie beplan, fietse en visstokke inpak of ons lysies nagaan vir 

die lang beplande see-vakansie, is meeste van ons geensins ingestel op die feit dat letterlik enigiets 

kan gebeur nie. ‘n Mamma van drie woelwater seuns gaan beslis ‘n pleister of twee inpak en ‘n kranige 

fietsryer weet hoe brand ‘n skaafwond wanneer jy val, maar meeste van ons dink nooit aan die feit 

dat iets ernstigs kan gebeur nie. 

As ons in voeling is met die realiteit besef ons dat ons in ‘n baie gevaarlike land leef waar soveel 

padongelukke asook geweld soms hoogty vier. Ook is Suid-Afrikaners lief vir sport wat elkeen met sy 

spreekwoordelike “eie beserings” kom. Benewens dit het ons in die laaste tyd ook geleer dat mense 

kwesbaar is en vinnig, ernstig siek kan word. 

Noodhulpkursus 

Ons noodhulpkursus bevat nie net die minimum voorgeskrewe inhoud nie maar word vir elke gehoor 

pasgemaak. Waarom? Omdat elke situasie, organisasie, groep mense en of individu unieke 

omstandighede in die gesig staar. Onderwysers op die sportveld en ouers by die huis kry gereeld met 

verskillende noodgevalle te doen en daarom poog ons om elke kursus uniek te maak. 

Ons kan nie waarborg dat ons jou vir elke gebeurlikheid geestelik kan voorberei nie, maar ons kan jou 

wel verseker dat na voltooiing van hierdie kursus jy beslis in staat sal wees om op die regte manier op 

te tree, hetsy tydens siekte of besering. Die belangrikste onderdeel is KPR en ons druk dit jou op die 

hart om hierdie inligting met beide hande aan te gryp. 

Ons kursus is ontwerp en uiteengesit met die diepe besef van ons stoflike liggame wat ons Skepper 

met soveel sorg geskape het en ons hoop werklik dat jy met verwondering sal kennis maak van ons 

anatomie en die wyse waarop dit werk.  

Ons bede is dat julle lekker mag uitrus gedurende hierdie vakansie en vol nuwe moed die derde 

kwartaal mag afskop. Kontak ons gerus by admin@ico.org.za om vir die derde kwartaal ‘n 

kursusbespreking te maak. 

Groete vanuit die noodhulpkamer! 

6. SOS kongres 

Hier is heelwat van die ICO hoofde en onderwysers wat vanjaar se kongres gaan bywoon. Geniet die 

leerervaring, dit is altyd ‘n positiewe geleentheid. 

7. Vakansiewense 

Mag julle almal ‘n welverdiende rustyd ontvang. Geniet die uitspan, herlaai die batterye, maak tyd om 

van jul gesinne en families te geniet. Ons bid dat die Here julle ook sal bewaar, daar waar sommige 

moontlik ‘n lang vakansiereis onderneem, ons bede is dat Hy ons weer na die vakansie met nuwe ywer 

sal laat aanmeld vir diens in sy koninkryk.  

Vriendelike groete 

Saskia Meijer 

